
Sarean nahastuta 

Teknologia berriek menpekotasunik sortzen ez dutela esaten dute aditu ia denek eta auzitan jartzen dituzte gizartearen %3k arazoak jasaten dituela dioten azterketak; mintegia egin dute Gasteizen 

LUIS KARLOS GARCIA - GASTEIZ 

Ana Herrezuelo ludopatia dutenak artatzen dituen Arabako Asejer elkarteko psikologoa da. Azkenaldion teknologia berrien eraginez arazoak dituzten pertsonak joaten hasi zaizkio. Gaixo eredua 25 urte inguruko mutila ohi da, eta laguntzaren bila doa bideo jokoak, Interneteko solasguneak edo sexua eskaintzen duten webguneak erruz erabili ostean. «Ludopatiekin arazoak dituztenei kosta egiten bazaie laguntzaren bila etortzea, teknologia berrietan dabiltzanei askoz ere gehiago, inkomunikazio egoera handiagoan baitaude, baita familiarekin berarekin ere», aipatu du Herrezuelok. 

Asajerrek lan jardunaldia egin du Gasteizen arazoa aztertzeko. Mintegia aurkezterakoan ohartarazi zuten zenbait azterketak diotela gizartearen %3k «nolabaiteko arazoak» jasaten dituela teknologia berrien eraginez, baina menpekotasuntzat hartzen ausartu gabe. Elkarteko lehendakari Idoia Axpek, ordea, auziari heltzeko zailtasunak daudela azaldu zuen biltzarreko hasierako hitzaldian. «Agerikoa da Interneten kasuan gehiegizko erabilerak badaudela, baina menpekotasunak direnetz esateko lan asko egin behar da, diagnosiarekin zerikusia duen guztia garatuz, oraindik irizpide argirik ez dagoelako».Izan ere, eztabaidan ari dira adituak. Ba al da benetan teknologia berrien menpekotasunik? Edo, sarea, adibidez, norbaitek pornografian edo jolasetan dituen menpekotasunak bideratzeko kanala baino ez da? 

Beste menpekotasun batzuk 

«Interneten menpekotasunaren kontua ez dago batere argi, sarea, finean, lanabesa delako. Nik ez nuke esango teknologia berrien menpekotasunak daudela; nik esango nuke menpekotasunak dituzten pertsona batzuk badirela Interneten, eta sarean bideratzen dutela aurrez arazoren bat badute», azpimarratu du UNEDeko irakasle Pedro Javier Amorrek. 

Zaila da topatzea teknologia berrien menpekotasunak badirela argi eta garbi dioenik. Herrezuelok gogora ekarri du «ika-mika» izan zela garai batean jolasaren inguruan ere: «Arazoa da, ludopatiekin ez bezala, tresnarik ez dugula teknologia berrien menpekotasuna zehazteko».Webguneen arloan dihardutenek, berriz, ez dute ezer sinesten. Jose Antonio del Moral Internet erabiltzaile bizkaitarraren esanetan, ez dago menpekotasunik: «Baliteke jende batek beharko lukeena baino gehiago erabiltzea, baina bizitzan gertatzen diren beste hainbat arlotan bezala. Nik ez dut ezagutzen menpekotasuna duen inor. Solasguneetan gauero makina bat orduz dagoenak ez du akaso bikotea oso pozik edukiko, baina hortik teknologia berrien menpekotzat hartzera...».Del Moralen iritziz, «batzuen lan interesengatik hedatutako asmakeria da». Antzekoa dio Deustuko Unibertsitateko Psikologia katedradun Helena Matutek: «Gero eta klinika birtual gehiago dago Interneten menpekotasuna on-line artatzeko». 

Gauzak bere tokian jartzearen aldekoek gogora dakarte ohar berdina egin zela, aspaldi, telebista gizartean orokortu zen sasoian; edo Rubiken kuboak menpekotasuna sorrarazten zuela esaten zenean.Hala ere, batzuek nabarmendu dute fobia soziala edo depresioa duten zenbaiti mesede egin diezaiekeela, adibidez, solasguneetan aritzeak, eta, horrelako kasuetan, litekeena dela menpekotasunen bat garatzea. Horrekin bat dator Amor, baina argitu du gakoa dela pertsona horiek aldez aurretiko arazo psikologikoren bat duten edo ez. 

Sakelako telefonoak 

Herrezueloren ustez, «komunikazio arazo bat dago azken batean». Asajer elkartera jo duten gehienak «komunikatzeko arazo ugari dituzten gazteak» direla dio: «Adibidez, esaten digute askotan ezin dutela egon ezer egin gabe eta, beraz, sakelakoa atera eta deika edo mezuka hasi beharra dutela. Agian, telebistarekin gertatzen den gauza bera da, maiz aparailua piztu eta begira geratzen baikara arretarik jarri gabe bada ere, hain zuzen, beste egitekorik ez dugulako...». 

«Zer da mezuak elkarri amaigabe bidaltzen dizkioten gaztetxoen jokabidea?», galdetu du Del Moralek. «Hori, nik dakidanez, komunikazioa da. Dirutza gastatuko dute, eta beharbada hori arazo bat izan liteke, baina komunikatzea ezin liteke inolaz ere arazo bat izan».Teknologia berrien auziak, gainera, sakonagoa dela dirudi, soziologia politikoraino doalako. «Morrontza sistema berriak dakar sakelako telefono nahiz tresna teknologiko bakoitza halako kate bat izatea, gai politikorik planteatzen ez den etorkizunera eraman gaitzan. Galderak egiten dituzten herritarrak izan beharrean, erosten dutenak izan gaitezen». Emir Kusturica artista bosniarraren gogoeta da hori. 

